



	
	

	
	

	Pagina:A.Colombiade.Pedevilla.1870.pdf/115

	
		Da Wikivivàgna

		


		

		
		

		Sâta a-a navegaçión
		Sâta a-a çèrchia
				Questa pagina a no l'è stæta corretta.	



27

E no savendo, se ne-ô chêu rinsæra

Verso i foestê l'incognita marmaggia

Sentimenti de paxe, oppù de guæra,

Mezo tio de cannon lontan dä spiaggia,

E co-â poppa vortâ verso da tæra

Con treî obizzi careghi a metraggia

Co-a fronte in linea, e e caæñe paralelle

O façeiva dâ fondo a-e caravelle.

E ô l'ordinava intanto a l'equipaggio

Che ô se mettesse ô so vestî de feste,

Come a-ô termine d’un pellegrinaggio.

Allegri se levavan tutti a veste

Non mai cangiâ pe tutto ô lungo viaggio,

Dæti solo a idee triste e opee moleste:

Se lavavan a cëa, s’unzeivan d’arba

Odorosa pomâ cavelli e barba.

Se metteivan indosso i vestimenti

Ciù eleganti, ciù fin e ciù sfarzosi,

E ä testa, a-ô collo e a-i fianchi i ornamenti

(Ognûn segondo ô graddo) i ciù pomposi,

E i arme belle, lustre e risplendenti,

Che i avieivan zà reisi vittoriosi

(Memoia sempre gloriosa e grata)

Ne-a famosa conquista de Granata.

Nêuva forza infondeiva e nêuvo brio

Ne-i Spagnolli ô cangiâ de vestimento

(Che l'infondeiva pe voentæ de Dio

Nicamoele ne-ô mæximo momento);

Coscicchè quanto aveivan zà patio

Corrindo sorve ô liquido elemento

In coscì lungo e reizegoso træto

De cammin se ô scordavan tutt’affaeto.

